
PJESMA USNULE PTICE
Vertikala prolaznosti
I vrijeme kiša
Poravnaće račune
Ali,
Tek onda će iskoristiti
Ne bi li u rastvor tvoje duše
Transformisao
Pjesmu usnule ptice
Da lepet njenih krila
Raspali vatru
Koja negdje duboko u tebi tinja
Za vlati trave
Što se u tebi suše
Nije me ni briga
Neka gore
Jer iz plavetnila tvoje kose
Ljuljačku djetetu napravit ne mogu.
I zato radikalna masturbacija
Uz himnu
S dužnim poštovanjem tebi voljena
Nije uopšte tako loša stvar
Jer onda se sjetiš
Prijatelja kojih više nema
KARBONIZACIJE I
HEMIJSKIH ČISTIONA VEŠA.

Pjesme usnulih ptica – mali izbor 
iz neobjavljene pjesničke zbirke

MODRA SOBA
Opet ta soba
Guta me, vara
U sobi ptica
Promrzla, gladna
Krilima lupa
Hoće na vrata
Sve nešto mislim
Možda je majka
Ušla da vidi
Nije li mlada
Došla već jednom
Čim je tu kafa
Milujem pticu
Otvaram vrata
U sebi velim
Idi ti stara
Ova što spava
Nije to mlada
I ptica ode
Ohladi kafa
Napolju sniježi
Pomalo pada
U brezu gledan, tišina vlada
Šta mi je noćas
Pa budan sanjam.

JUTARNJA KAFA
Ta naša kafa
I vrelo podne
Pa ono leda
Sa malo votke
Sve je to ništa
Dok zvona zvone
Vidim tu ženu
U maglu tone
Haljinu nosi
Čudne je boje
Ratnike sanjam
Uz divlje konje
Siluju, psuju
Iza njih more
Kad opet ona
Na dnu sobe
Kroz prozor gleda

Jagoda polje
A pred njom kafa
Sa malo votke
Nazdravlja jutru
Mene ne zove.

SLUTNJA
Bolesni dani neki –
Umire starica.
Uzdah joj vreo i kapci teški.
Djeca na dvorištu
Plaču,
Majka ih suzama tješi.
Bolesni dani neki.
Djevojka raskopčana
Na bijelom konju jezdi -
Slutnja.
Dvojica iz kafane idu,
Modri i zagrljeni.
Povi se klasje zlatno,
Ide mlada -
Starac se umorno smiješi.
Ciganče boso igra na cesti – slutnja.
Neko se izgleda iz komšiluka seli.
Samo se curice rađaju.
Bolesni dani neki.
Umire starica,
Uzdah joj vreo i kapci teški.
Djevojka raskopčana
Na bijelom konju jezdi -
Slutnja.

VOZOVI OPET KASNE
Molim vas gospodine,
Ma hajte
Vi me
Prosto tjerate
Da na francuskom kažem
Nije to ništa
Vozovi opet kasne
Ako ste dobre volje
Častim vas šoljicom kafe
Šta kažete
I loše vas služi zdravlje

Ta vi ste u godinama
I molim vas čuvajte se vlage
Da gospodine čudne se stvari događaju
Ne mogu da shvatim rasnu diskriminaciju
Možda ste čuli nekoć
Da nobelovac opet razbacuje karte
Ne mogu da shvatim
Ljudi opet greške prave
Vidim u novinama
Tenkovima gaze
Iz mračnih rupa
Vire staračke ruke jedne
Da li se može nešto učiniti
U ime djece gladne
Da
Gospodine
Vi ste u pravu
Postoje palate pravde
Ako ste voljni
Još jednu šoljicu kafe
Jer kao što vidite
Vozovi opet kasne.

ZA MOJU BIVŠU
U strahu gledam
Velike vode
I čujem bivšu
Nekoga zove
Ko su ti tamo
Što travu kose
Možda su došli
Da ti se mole
U ime njeno
Gospode bože.

ČUVAJ SE MALO
Daj mi još jednu
Imaš li vatre
Gadno je vrijeme
Za vas rasne
Puštaju marvu
Vrijeme je paše
Noćas će neko
Od njih na klanje

Čuvaj se malo
I tebe traže.

UZALUD
Uzalud se mrijestiš
To kajanje nije tvoje
Uzalud rasipaš dobrotu,
Dno je suviše daleko.
Mjesečina do svoje sjene dopire.
I zvijezde odlaze same.
Uzalud suze.
Trgam ih sa tvoga lica,
Jer su sasvim zrele.
Uzalud prizivaš dobrotu.
Ovdje je jesen.
Ne mogu ni ja dalje
Preko nabujale rijeke.

BITI UZ TEBE
Biti uz tebe
Znači
Izgubiti republiku
Ili
U najmanju ruku
Pokrajinu.
Izgubiti veze
I to je ono
Biti
A nemaš
Prijatelja
Kredita
Robe bez pokrića
I onda kreneš ti
Kao tuđa čizma.

PJESNIKU
Kad
Misao
Moja
Od
Studi
Zadrhti

Dlanovima
Vlažnim
Paučinu skidam
I
Ne
Vidim
Ništa
U rukama
Tuđim
Što
Već
Negdje
Davno
Ja
Vidio
Nisam.

PONUDA
Divljaju ptice
Gospođa šeta
Nudim joj piće
I malo neba
Jebi se, veli
Ovdje me nema.

MOLITVA ZA MEŠU
Dozvoli mila
Mogu li sada
Kroz hrpu mesa
Do tvojih vrata
Pusti sad ono
Mani mi rata
Meni su neki odveli brata
Bez onog zdravo
Pa opet praštam.

KAD TE DIRNE, 
STARI MOJ
Gledala je nijemo
Tamo negdje na istok
Ili mi se čini da će nam doći

Jahači sa ždrijepcima crnim
I nije mi bilo važno
To što je pokraj mene
Kad te dirne, stari moj
Sve ti se čini da idu oni divlji
I rado bi onda sa djecom da se igraš da
Pljuješ nakaze
Gledaćeš stari i vidjećeš onda
Kako lije kiša.
Salijetaće te lešinari
I klošar kad ti lane
ONA JE SPAVALA S NEKIM.

MOŽDA NEKAD
Ne vrijedi više, nema smisla
Prestaće kiša, bježi preko zida
Možda ću nekad, ako budeš živa
Poželjeti bedra i kosu što imaš.

NEDOVRŠENA 
PJESMA
Sjećam se
Majka je uvijek govorila,
Treba čuvati
Dolazi zima.
I tako nije bilo djetinjstva
Jer trebalo je:
Kruha
Odjeće
Knjiga.
Poslije sam vidio velike gradove,
Propale ljude,
Odbjegle vojnike
I jednu Jasminku
Na privremenom radu.

VARANJE NA KIŠI
Imena nije imala
Ništa nije imala
Samo je pitala
Gdje bi mogla

Kako i kada.
I onda kiša
Pa neka magla
Sve mi to nekako
Po nama pada a ona dobra
Još uz to mlada
Tezga je mokra
I vara vaga.

GOSPOĐICI
Pramenovi tvoji
Vuku me dubini
Pomalo te volim
U ovoj tišini
Nemoj me na krila
Šta ću na visini.

TEŽAK OD SJETE
Kako sam noćas
Težak od sjete
Ovdje je bijedno
Lutaju sjene
Ni one same

Ne znaju gdje će.

RIJEČ
Kada ti je ponude,
Nemoj je pljuvati.
Baci je u vatru, jer nije tvoja volja.
Kad ti je ponude,
Raširi ruke.
Ona će sigurno pasti.
Vidjećeš pticu
Kako ostavlja trag,
Duboko u tebi.
Ipak,
Nemoj je pljuvati,
Jer nije tvoja volja
Ni rađanje ni umiranje.

BRANKU 
MILJKOVIĆU
Dok je on gutao plamen
Ona se u vatri
Valjala.


